
PEMBERITAHUAN PERTANYAAN JAWAB BUKAN LISAN 

DEWAN RAKYAT MESYUARAT KEDUA, PENGGAL KETIGA 

PARLIMEN KEEMPAT BELAS 

 

 

PERTANYAAN : JAWAB BUKAN LISAN 

 

DARIPADA : DATUK LIEW VUI KEONG [ BATU SAPI ] 

 

SOALAN 

  

 

DATUK LIEW VUI KEONG [ BATU SAPI ] minta MENTERI 

PEMBANGUNAN WANITA, KELUARGA DAN MASYARAKAT 

menyatakan:- 

 

a) adakah Kementerian akan terus melaksanakan Pelan Strategi 

Kebangsaan Bagi Menangani Punca Perkahwinan Bawah Umur 

bagi membendung perkahwinan bawah umur di Malaysia; dan 

 

b) adakah Kementerian akan teruskan usaha memperkenalkan rang 

undang-undang bagi menangani isu gangguan seksual di Malaysia. 

JAWAPAN 

 

Tuan Yang di-Pertua, 

 

Kementerian Pembangunan Wanita, Keluarga dan Masyarakat 

(KPWKM) masih tegas berpendirian bahawa kanak-kanak perlu diberi 

peluang untuk membina dan mengembangkan potensi sepenuhnya 

selaras dengan Konvensyen Mengenai Hak Kanak-Kanak (CRC). Walau 

bagaimanapun, kerajaan pada masa ini tidak mengharamkan 

perkahwinan bawah umur, namun bersifat rasional mengekang dengan 

menetapkan had umur perkahwinan kepada 18 tahun bagi melindungi 

kesihatan, keselamatan dah hak kanak-kanak di negara ini.  

 

Kementerian menolak sama sekali perkahwinan yang melibatkan 

kanak-kanak pada usia yang terlalu muda, lebih-lebih lagi dengan 

pasangan dewasa. Membenarkan kanak-kanak berkahwin tanpa asas 

yang kukuh bermakna meletakkan beban dan tanggungjawab berat 

sebagai suami isteri atau ibu bapa atas bahu mereka. Mendedahkan 

kanak-kanak kepada tanggungjawab seperti ini hanya membuka lebih 

banyak ruang kepada perceraian, penderaan seksual, fizikal dan mental, 

pengabaian malahan juga masalah sosial seperti pembuangan bayi. 

 

Tuan Yang di-Pertua, 

 

Dalam hal ini, kerajaan komited meneruskan usaha bagi menangani 

punca perkahwinan bawah umur melalui pelaksanaan dan pemantauan 

Pelan Strategi Kebangsaan Bagi Menangani Punca Perkahwinan Bawah 

Umur 2020 sehingga 2025. Walau bagaimanapun, pada 18 Mac 2020 

iaitu ketika Perintah Kawalan Pergerakan (PKP) dikuatkuasakan, 

konsultasi ini terpaksa ditangguhkan buat sementara waktu. Namun, 

Kementerian tetap komited bahawa sesi libat urus perlu diadakan 

khususnya bersama komuniti yang masih mengamalkan perkahwinan 

bawah umur melalui undang-undang adat.  

 

Dalam masa yang sama, satu Jawatankuasa Pemandu akan ditubuhkan 

dan jawatankuasa ini akan berkuatkuasa selama lima tahun seiring 

tempoh pelaksanaan Pelan. Jawatankuasa ini turut berfungsi untuk 

memantau perkembangan program dan tindakan yang telah dirancang 

bagi setiap strategi di bawah faktor. Mesyuarat Jawatankuasa Pemandu 

bilangan 1 bagi tahun 2020 juga dijangka akan diadakan pada  

15 Julai 2020.  

 

Kementerian ini juga bercadang untuk melaksanakan program 

komunikasi bersemuka di setiap negeri melalui sesi townhall dan bengkel 

bersama komuniti. Konsultasi bersama agensi kerajaan, ahli akademik, 

pakar kanak-kanak dan Pertubuhan Bukan Kerajaan (NGO) juga telah 

dirancang untuk diadakan sekurang-kurangnya dua kali setahun bagi 

menambah baik pelaksanaan pelan. 

 

Tuan Yang di-Pertua, 

 

Kementerian akan juga meneruskan usaha bagi menyediakan Rang 

Undang-Undang Gangguan Seksual (RUU GS) dengan mengambil kira 

pandangan pelbagai pihak melalui penubuhan pasukan projek khas yang 

terdiri daripada pihak berkepentingan meliputi pelbagai Kementerian dan 

Agensi, ahli akademik, NGO, dan individu-individu yang mempunyai 

pengalaman dan pengetahuan berkenaan isu-isu gangguan seksual serta 

perundangan. Penglibatan dan konsultasi dengan pelbagai pihak ini telah 

banyak membantu dalam mempercepatkan lagi proses penyediaan draf 

RUU GS. 

 

Berdasarkan perancangan asal, draf RUU GS dicadangkan untuk 

dibentangkan di Parlimen sekitar bulan Mac 2020. Namun demikian, 

mengambil kira perubahan struktur Kerajaan terkini, cadangan 

penggubalan RUU ini perlu dibentangkan semula kepada Jemaah 

Menteri untuk pertimbangan dan keputusan Kerajaan semasa. 

Kementerian merancang untuk membentangkan bacaan pertama  

RUU GS dalam Mesyuarat Ketiga Penggal Ketiga Parlimen Keempat 

Belas 2020 yang dijangka pada hujung tahun ini. 

PEMBERITAHUAN PERTANYAAN BUKAN LISAN 

MESYUARAT KEDUA, PENGGAL KETIGA, 

PARLIMEN KEEMPAT BELAS 

DEWAN RAKYAT 

 

PERTANYAAN :  BUKAN LISAN 

   

DARIPADA : YB DATUK LIEW VUI KEONG [ BATU SAPI ] 

   

SOALAN 

 

DATUK LIEW VUI KEONG [ BATU SAPI ] minta PERDANA MENTERI  

menyatakan pelan tindakan jangka masa panjang Kerajaan bagi 

membangunkan ekonomi negara yang kian merosot akibat pandemik 

COVID19. 

JAWAPAN  

YB DATO’ SRI MUSTAPA BIN MOHAMED,  

MENTERI DI JABATAN PERDANA MENTERI (EKONOMI) 

 

Tuan Yang di-Pertua, 

 

1. Dalam usaha untuk memulihkan ekonomi negara yang terjejas 

kesan daripada pandemik COVID-19 ini, Kerajaan telah membuat 

perancangan berdasarkan enam pendekatan utama iaitu Ketegasan 

(Resolve), Ketahanan (Resilience), Memulakan Semula (Restart), 

Pemulihan (Recovery), Memperkasa (Revitalise) dan Menyusun Semula 

(Reform). Enam pendekatan utama ini adalah bagi memastikan ekonomi 

dapat kembali  berada  pada  landasan pertumbuhan yang mampan. 

Pelaksanaan PKP yang bermula pada 18 Mac 2020 merupakan 

pendekatan pertama iaitu Ketegasan (Resolve), yang telah menyumbang 

kepada kejayaan Kerajaan membendung penularan pandemik COVID-19 

dalam negara.  

 

2. Untuk makluman Ahli Yang Berhormat, di bawah pendekatan kedua 

iaitu Ketahanan (Resilience), Kerajaan telah memperkenalkan Pakej 

Rangsangan Ekonomi Prihatin Rakyat (PRIHATIN) yang berjumlah 

RM260 bilion pada Mac 2020 bagi menjaga kesejahteraan rakyat, 

menyokong kelestarian perniagaan, khususnya perusahaan kecil dan 

sederhana (PKS), dan memastikan kelangsungan kegiatan ekonomi 

utama. PRIHATIN yang bernilai 19% kepada KDNK adalah antara pakej 

rangsangan yang terbesar di kalangan negara membangun.  

 

3. Di bawah pendekatan ketiga iaitu Memulakan Semula (Restart), 

Kerajaan telah memulakan semula ekonomi secara meluas dalam 

keadaan yang terkawal dan teratur. Sebahagian besar sektor ekonomi 

dibuka semula, namun sektor serta aktiviti yang melibatkan perhimpunan 

rakyat secara beramai-ramai tidak dibenarkan.  

 

Tuan Yang di-Pertua, 

 

4. Di bawah pendekatan yang seterusnya iaitu Pemulihan (Recovery), 

Kerajaan telah memperkenalkan Pelan Jana Semula Ekonomi Negara 

(PENJANA) bernilai RM35 bilion pada Jun 2020. PENJANA memberi 

fokus kepada tiga teras utama, iaitu untuk memperkasakan rakyat, 

melonjakkan perniagaan dan merangsang ekonomi. Ianya merangkumi 

langkah-langkah untuk melindungi pekerjaan, mempromosikan pekerjaan 

serta membolehkan perniagaan mengekalkan operasi dan meningkatkan 

produktiviti secara beransur-ansur.  

 

5. Untuk makluman Ahli Yang Berhormat juga, di bawah pendekatan 

kelima dan keenam, Memperkasa (Revitalize) dan Menyusun Semula 

(Reform), Kerajaan melalui Majlis Tindakan Ekonomi (EAC) sedang 

dalam proses penyediaan pelan pemulihan ekonomi jangka sederhana 

hingga panjang. Pelan ini akan dibentangkan pada bulan Oktober 2020 

memberi tumpuan kepada penambahbaikan dalam pasaran buruh, 

penambahbaikan peraturan dan pengukuhan persaingan dalam pasaran, 

isu pelaburan berkualiti, reformasi institusi awam dan kerangka urus 

tadbir serta pelaksanaan pendigitalan dan Revolusi Perindustrian 

Keempat. Selain daripada itu, peranan sektor awam dan swasta juga 

akan diteliti semula dalam menyokong pertumbuhan dan kelestarian 

ekonomi Malaysia dalam jangka masa panjang. 

 

6. Rancangan Malaysia Kedua Belas (RMKe-12) yang pada awalnya 

dijadualkan 6 Ogos 2020 di Dewan Rakyat telah ditangguhkan kepada 

tahun hadapan bagi membolehkan Kerajaan mengambil kira keadaan 

ekonomi semasa negara yang terkesan teruk akibat pandemik COVID-19 

dalam merangka dasar dan strategi pembangunan jangka sederhana. 

Bagi tujuan tersebut, Kerajaan juga sedang giat mengadakan semula libat 

urus bersama semua pihak berkepentingan, termasuk kementerian dan 

agensi Kerajaan Persekutuan, kerajaan negeri, pihak swasta, badan 

antarabangsa dan akademia. 

 

7. Kerajaan percaya bahawa dengan pendekatan dan langkah yang 

telah diambil untuk menangani kesan daripada pandemik COVID-19, 

ekonomi negara akan kembali kukuh bagi memastikan kebajikan dan 

kesejahteraan rakyat terus terpelihara. 

 

Sekian, terima kasih. 


